RPS 13: Seisoene van die lewe
Begin (aktuele aanknooppunt): 

Daar gebeur dit toe! Die winter het uiteindelik vir die binneland met alle mag deurgebreek, met ŉ verrassende PowerPoint-vertoning van God se krag. Daarmee saam vorm ’n wit ryplaag oor die Karoo, die ergste in 30 jaar. Die berge van die Koue Bokkeveld kruip onder ’n sneeukombers weg. Die sneeulyn skuif tot by plekke wat nie normaalweg sneeu ken of verwag nie – sprokiestonele selfs in Mpumalanga en KwaZulu-Natal se laer middellande, wat poskaartmooi lyk. Tog, teen jou wange voel jy die verhoog waarop en die dekor waarteen jou lewe afspeel, het verander. Tog vertel die draai van die seisoen ŉ eie lewensverhaal van ons as mense en as gelowiges.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).
Die seisoene in die natuur verbeeld eintlik ook die seisoene van die lewe: geboorte, jonkwees, soek na ’n lewensmaat; aansoek om werk; dan die kinders. Daarna die huisgesin en belewing van die kinders se fases. Jou eie middeljare en dan die oupa- en oumaskap. Laastens kom die oudwordproses met die gelydelike aftakeling van die liggaam wat nie kinderspeletjies is nie. 
Iewers tussen al hierdie ervarings werk die geloof. Dit verwarm ons soos ’n kombers sodat ons kan oorleef. Só het die geloof ’n geheel ander uitwerking as die yskombers op die berge. Iemand het eenmaal geskryf: Die mens is die dapperste spesie op die aarde. Net mense weet hulle is besig om te sterf! Maar die geloof verwarm ons van binne in hierdie ongenaakbare lewe – dit gee ons moed en laat ons aanhou.

Vanuit die geloof is die mens die begenadigde spesie wat ten spyte van die kom en gaan van die seisoene van die natuur en die lewe sy rus volkome vind in die nabyheid van sy Skepper en in hom veraltyd leef en die beste maak van elke seisoen of lewensfase wat oor sy pad kom.

Bestemming (die doel en uitkomste): Aktuele preektema – raakpunte met die evangelie vir geloofsvorming:
Die draai in die seisoene laat jou besef niks staan stil nie en dit bring ook jou eie eindigheid onder jou aandag, maar binne ’n groter prent van sorg. 

· Alles is aan die beweeg en gaan verby, ook jou bestaan (Rom 8:20-23). 

· Die Bybel herinner ons dat ons as Christene eintlik ’n nomadiese bestaan leef. Ons moet ons tentpenne nie te diep hier inslaan nie. Ons is tentbewoners wat voortdurend moet versit en ons moet kan aanpas veral saam met die seisoene van die natuur. Juis dít laat ons nie moed verloor oor wat in die stukkende wêreld en met ons liggaam gebeur nie (2 Kor 5:1-6). 
Die omkeer van die seisoene moet ons dus sien as deel van die lewe en ’n stil getuienis van verandering en beheer onder God se sorg wat voorsien: "[God] het in die verlede alle nasies toegelaat om hulle eie koers te gaan maar tog bekend gemaak dat dit Hy is wat die goeie dinge gee: Hy het vir julle reën van die hemel af gegee en gereelde oeste; Hy het julle volop kos gegee en julle gelukkig gemaak” (ons beklemtoning).
